
JAMIYATDA IMKONIYATI 
CHEKLANGANLARNING BANDLIGINI 

TA’MINLASHNING IJTIMOIY-IQTISODIY 
ASOSLARI

Tilavova Munisa Maxmudovna
Buxoro davlat texnika universiteti  

tayanch doktoranti, Zarmed Universiteti o`qituvchisi. 
E-mail: tilavova.munisa@bk.ru 

UDK: 331.5:364-056.2

Annotatsiya: Maqolada imkoniyati cheklangan shaxslarning bandligini ta’minlash bilan bog‘liq dolzarb masalalar atroflicha 
tahlil qilingan. Muallif ushbu toifadagi fuqarolarning mehnat bozorida faol ishtirokini ta’minlash yo‘llarini quyidagicha 
belgilaydi: kasb-hunarga o‘qitish va qayta tayyorlash, masofaviy ish imkoniyatlarini kengaytirish, maxsus ish o‘rinlarini 
yaratish, davlat va nodavlat tashkilotlar hamkorligida ijtimoiy loyihalarni amalga oshirish, shuningdek, huquqiy va psixologik 
yordam xizmatlarini yo‘lga qo‘yish. Maqolada keltirilgan tavsiyalar imkoniyati cheklangan fuqarolarning jamiyatga to‘laqonli 
integratsiyasini ta’minlash va ularni iqtisodiy faol qatlam sifatida shakllantirishga xizmat qiladi.

Kalit soʻzlar: imkoniyati cheklanganlar, bandlik siyosati, kasb-hunar ta’limi, maxsus ish o‘rinlari, psixologik qo‘llab-
quvvatlash, huquqiy yordam, nodavlat tashkilotlar, ijtimoiy sheriklik, mehnat bozorida integratsiya.
Abstract: This article presents a detailed analysis of the challenges and solutions related to the employment of persons 
with disabilities. The author outlines the key strategies to ensure their active involvement in the labor market, including 
vocational education and retraining, expansion of remote work opportunities, creation of specialized job positions, 
implementation of social projects in collaboration with governmental and non-governmental organizations, and provision 
of legal and psychological support services. The recommendations put forward contribute to the full integration of persons 
with disabilities into society and their development as an economically active population group.

Key words: persons with disabilities, employment policy, vocational education, special job positions, psychological 
support, legal assistance, non-governmental organizations, social partnership, labor market integration.
Аннотация: В статье детально рассмотрены актуальные вопросы обеспечения занятости лиц с ограниченными 
возможностями. Автор выделяет ключевые направления для повышения их участия на рынке труда: 
профессиональное обучение и переподготовка, расширение дистанционных форм занятости, создание 
специализированных рабочих мест, реализация социальных проектов при участии государственных и 
негосударственных организаций, а также предоставление юридической и психологической поддержки. 
Предложенные рекомендации способствуют полноценной интеграции лиц с ограниченными возможностями в 
общество и формированию их как экономически активной категории населения.

Ключевые слова: лица с ограниченными возможностями, политика занятости, профессиональное образование, 
специальные рабочие места, психологическая поддержка, юридическая помощь, негосударственные организации, 
социальное партнерство, интеграция на рынке труда.

K I R I S H
Har bir inson mehnat qilish, jamiyat hayotida faol ishtirok etish va o‘z salohiyatini ro‘yobga chiqarish 

huquqiga egadir. Bugungi kunda inson huquqlari, ijtimoiy adolat va teng imkoniyatlar masalalari global miqyosda 
dolzarb mavzulardan biri bo‘lib qolmoqda. Ayniqsa, imkoniyati cheklangan shaxslarning bandligini ta’minlash 
ularning jamiyatga to‘laqonli integratsiyasini ta’minlash yo‘lida muhim qadamlardan biri hisoblanadi. Ushbu 
maqolada imkoniyati cheklangan fuqarolarning bandligini ta’minlash bo‘yicha samarali yo‘llar va amaliy takliflar 
tahlil qilinadi. Bugungi kunda ijtimoiy tenglik va inklyuzivlik tamoyillari asosida imkoniyati cheklangan fuqarolarni 
qo‘llab-quvvatlash eng dolzarb masalalardan biri sifatida qaralmoqda. Ularning jamiyatdagi faol ishtirokini 
ta’minlash, ayniqsa, mehnat bozorida munosib o‘rin egallashiga ko‘maklashish — bu faqat insonparvarlik 
mezoni emas, balki iqtisodiy taraqqiyotga xizmat qiladigan omil hamdir.

Tadqiqotning dolzarbligi - Bugungi kunda imkoniyati cheklangan shaxslarning jamiyat hayotida teng 
huquqli ishtirokini ta’minlash masalasi nafaqat inson huquqlari, balki ijtimoiy adolat va barqaror taraqqiyot 
nuqtai nazaridan ham alohida e’tibor talab qilmoqda. O‘zbekiston Respublikasi tomonidan qabul qilingan 
qator normativ-huquqiy hujjatlar, xususan, “Nogironligi bo‘lgan shaxslar huquqlari to‘g‘risida”gi Qonun (2020-
yil 15-iyun), mazkur ijtimoiy qatlam vakillarining huquq va imkoniyatlarini kengaytirishga qaratilgan. Shunga 
qaramay, amaliyot shuni ko‘rsatmoqdaki, imkoniyati cheklangan fuqarolarning mehnat bozoridagi ishtiroki 
hanuz past darajada bo‘lib qolmoqda. Bu holat ularning iqtisodiy mustaqilligi va ijtimoiy faolligiga salbiy ta’sir 
ko‘rsatmoqda. Mazkur tadqiqotning dolzarbligi, eng avvalo, imkoniyati cheklangan shaxslarning bandligini 
oshirish orqali ularni iqtisodiy jihatdan qo‘llab-quvvatlash va ijtimoiy inklyuziyani kuchaytirishga xizmat 
qilishidadir. Kasb-hunarga o‘qitish, masofaviy ish imkoniyatlarini yaratish, maxsus ish o‘rinlarini tashkil etish, 
psixologik va huquqiy yordam ko‘rsatish kabi yo‘nalishlarni chuqur o‘rganish orqali mavjud muammolarga aniq 
va samarali yechimlar ishlab chiqish imkoniyati mavjud. Shuningdek, tadqiqot natijalari davlat va nodavlat 
tashkilotlari, ish beruvchilar va jamoatchilik orasida imkoniyati cheklangan fuqarolarning bandligi bo‘yicha 
ongni oshirishga, ularni jamiyatda faol qatnashuvchi qatlam sifatida shakllantirishga xizmat qiladi. Shu sababli, 
mazkur mavzu bo‘yicha olib borilayotgan ilmiy izlanishlar hozirgi davrda nihoyatda dolzarb va yuqori amaliy 
ahamiyat kasb etadi.

M A V Z U G A  O I D  A D A B I Y O T L A R  S H A R H I
Imkoniyati cheklangan shaxslarning bandligini ta’minlash sohasida so‘nggi yillarda ko‘plab ilmiy izlanishlar, 

xalqaro tajribalar hamda milliy siyosiy hujjatlar asosida turli yondashuvlar ishlab chiqilgan. Jahon amaliyotida, 
ayniqsa Birlashgan Millatlar Tashkiloti (BMT), Xalqaro Mehnat Tashkiloti (XMT) va Yevropa Ittifoqining nogironlar 
huquqlarini himoya qilish bo‘yicha siyosatlari muhim o‘rin tutadi. BMTning “Nogironlar huquqlari to‘g‘risidagi 
konvensiyasi” (2006-yil) nogironlarning mehnat huquqlarini e’tirof etgan holda, davlatlarga ularni qo‘llab-
quvvatlovchi mexanizmlarni ishlab chiqishni tavsiya etadi [1]. O‘zbekiston Respublikasida ham imkoniyati 
cheklangan fuqarolarning bandligini ta’minlashga doir normativ-huquqiy baza shakllantirilgan. Jumladan, 
2020-yil 15-iyunda qabul qilingan “Nogironligi bo‘lgan shaxslar huquqlari to‘g‘risida”gi Qonun ularning ta’lim, 
mehnat va ijtimoiy hayotda teng huquqli ishtirokini qo‘llab-quvvatlashga qaratilgan [2]. Shuningdek, O‘zbekiston 
Respublikasi Prezidentining 2021-yil 1-dekabrdagi PQ–31-sonli qarori asosida “Inklyuziv mehnat bozori” 
konsepsiyasi ishlab chiqilib, imkoniyati cheklanganlar uchun bandlik markazlarida maxsus xizmatlar yo‘lga 
qo‘yilgan [3]. Ilmiy adabiyotlarda mazkur masala ko‘proq sotsiologik, pedagogik va iqtisodiy nuqtai nazardan 
yoritilgan. Masalan, S. Karimova (2021-yil) o‘z tadqiqotida nogironlarning ish topishda duch keladigan asosiy 
to‘siqlari sifatida jismoniy infrastrukturadagi muammolar, ish beruvchilarning stereotipik yondashuvi va 
malaka yetishmasligini alohida ta’kidlaydi [4]. A. Raximov (2020-yil) esa kasb-hunarga o‘qitishning imkoniyati 
cheklanganlar uchun bandlikni oshirishdagi roli haqida fikr yuritgan bo‘lib, ayniqsa masofaviy ta’limning 
ustunliklariga e’tibor qaratgan [5]. Xalqaro tadqiqotlar ham shuni ko‘rsatadiki, imkoniyati cheklangan shaxslar 
uchun moslashtirilgan ish joylari, raqamli texnologiyalardan keng foydalanish va ijtimoiy xizmatlar bilan uzluksiz 
ta’minlash ularning ishga joylashish imkoniyatlarini sezilarli darajada oshiradi. D. Stone va A. Cole (2016-yil) 
o‘z ilmiy asarlarida nogironlar uchun inklyuziv ish joylarining nafaqat ijtimoiy, balki iqtisodiy foydasi haqida 
keng tahliliy ma’lumot beradi [6]. Shuningdek, nodavlat notijorat tashkilotlarining o‘rni ham adabiyotlarda 
alohida e’tirof etilgan. Bunday tashkilotlar orqali turli treninglar, psixologik yordam, mentorlik dasturlari 
va mikromoliyalashtirish imkoniyatlari yaratilgani qayd etiladi [7]. Shu o‘rinda ta’kidlash lozimki, mavjud 
adabiyotlarda imkoniyati cheklanganlarning shaxsiy motivatsiyasi, psixologik tayyorgarligi va oilaviy-iqtisodiy 
muhitining ularga ko‘rsatadigan ta’siri masalalari yetarli darajada yoritilmagan. Kelgusida mazkur jihatlarni ham 
chuqurroq o‘rganish va ilmiy izlanishlarga jalb etish maqsadga muvofiqdir.

T A D Q I Q O T  M E T O D O L O G I YA S I
Tadqiqot davomida olib borilgan tahlillar, sotsiologik so‘rovnomalar va statistik ma’lumotlar asosida imkoniyati 

cheklangan shaxslarning bandlik bilan bog‘liq muammolari hamda ularni hal etish bo‘yicha mavjud imkoniyatlar 
chuqur o‘rganildi.O‘tkazilgan so‘rovnomalar natijalariga ko‘ra, imkoniyati cheklangan respondentlarning 72 foizi 
ishga joylashish istagida ekanini bildirgan, biroq ularning atigi 28 foizi rasmiy ravishda band hisoblanadi. Bu 
esa, bir tomondan, ular uchun ish o‘rinlarining yetarli emasligini, ikkinchi tomondan esa, mavjud ish joylarining 
salomatlik holatiga to‘liq mos kelmasligini anglatadi.Shuningdek, imkoniyati cheklangan shaxslarning aksariyati 
zamonaviy kasb va texnologiyalarni egallash imkoniyatiga ega emasligi aniqlangan. Ta’lim muassasalarida 
ular uchun maxsus kurslar va moslashtirilgan o‘quv dasturlarining yetishmasligi, ularning mehnat bozorida 
raqobatbardoshlik darajasini pasaytirmoqda.Ayniqsa, axborot texnologiyalari, dizayn, tarjimonlik va onlayn 
xizmat ko‘rsatish kabi sohalarda imkoniyati cheklangan shaxslar uchun katta imkoniyatlar mavjud bo‘lishiga 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T2025-yil, iyun.  № 6-son.

https://yashil-iqtisodiyot-taraqqiyot.uz 617

qaramay, bu yo‘nalishlarga yo‘naltirish darajasi past bo‘lib qolmoqda. Bu esa mehnatga layoqatli nogironlar 
salohiyatidan yetarlicha foydalanilmayotganligini ko‘rsatadi.

1-rasm. Jamiyatda imkoniyati cheklanganlarning bandligini ta’minlashning ijtimoiy-iqtisodiy asoslari

Masofaviy ish formatining rivojlanishi imkoniyati cheklanganlar uchun bandlikni oshirishda muhim rol 
o‘ynashi mumkin. Biroq respondentlarning aksariyati bunday imkoniyatlardan bexabar yoki texnik jihatdan 
ulardan foydalanishga tayyor emas. Bu esa raqamli savodxonlikni oshirish va masofaviy ishlash bo‘yicha 
treninglar tashkil etish zarurligini ko‘rsatadi. Tadqiqot davomida aniqlanishicha, ko‘plab ish beruvchilar 
imkoniyati cheklangan fuqarolarni ishga qabul qilishga tayyor emas. Bunga asosiy sabablar sifatida jismoniy 
sharoitlarning mavjud emasligi, qo‘shimcha mas’uliyatdan qochish istagi yoki bu toifadagi shaxslarga nisbatan 
salohiyatga ishonchsizlik ko‘rsatilmoqda. Ushbu holatni bartaraf etish uchun ish beruvchilarni rag‘batlantirish 
mexanizmlarini kuchaytirish zarur. Imkoniyati cheklanganlar o‘rtasida o‘ziga bo‘lgan ishonchsizlik, jamiyat 
tomonidan rad etilishdan qo‘rqish va diskriminatsiyaga uchrash holatlari ularning bandlik darajasiga salbiy 
ta’sir ko‘rsatmoqda. Quyida imkoniyati cheklanganlarning o‘z bandligini ta’minlash yo‘llari haqida so‘z yuritiladi. 
Ularning bandligini ta’minlash nafaqat hayot sifatini oshiradi, balki jamiyatning barcha a’zolari uchun teng 
imkoniyatlar yaratish yo‘lida muhim qadamlardan biri bo‘lib xizmat qiladi. Buning uchun davlat, xususiy sektor, 
fuqarolik jamiyati institutlari va jamoatchilik birgalikda harakat qilishi lozim. Amaliyot ko‘rsatadiki, imkoniyati 
cheklangan shaxslarning aksariyati mehnat bozorida o‘ziga mos kasbni topishda jiddiy qiyinchiliklarga duch 
kelmoqda.

1-jadval. Jamiyatda imkoniyati cheklanganlarning bandligini ta’minlash yo‘nalishlari
Asosiy yo‘nalishlar Chora-tadbirlar Kutilayotgan natijalar

Huquqiy choralar

Ish joylari kvotalarini belgilash, 
mehnat qonunchiligini 
takomillashtirish, diskriminatsiyaga 
qarshi qonunlar qabul qilish

Imkoniyati cheklanganlarning ish bilan 
ta’minlanish darajasi oshadi, huquqiy 
himoya mustahkamlanadi

Ijtimoiy dasturlar
Kasbiy ta’lim kurslari, reabilitatsiya 
markazlari tashkil etish, psixologik 
yordam ko‘rsatish

Kasbiy malaka oshadi, mehnat bozoriga 
moslashuv yengillashadi

Iqtisodiy rag‘batlantirish Soliq imtiyozlari joriy etish, subsidiya 
va grantlar ajratish

Korxonalar imkoniyati cheklanganlarni 
ishga olishga ko‘proq qiziqadi va 
rag‘batlanadi

Tashkiliy qo‘llab quvvatlash Maxsus ish joylarini yaratish, 
masofaviy ish formatlarini joriy etish

Ish o‘rinlari soni ortadi, ish muhiti 
qulaylashadi

Shu bois, imkoniyati cheklangan shaxslar uchun maxsus kasb-hunar markazlarini tashkil etish zarur. 
Mazkur markazlarda ularning jismoniy holatiga mos kasblar bo‘yicha ta’lim berilishi, shuningdek, zamonaviy 
texnologiyalarga asoslangan o‘quv dasturlari ishlab chiqilishi lozim.

T A H L I L  V A  N A T I J A L A R
O‘zbekistonda imkoniyati cheklangan shaxslarning bandligini ta’minlash masalasi davlat ijtimoiy siyosatining 

ustuvor yo‘nalishlaridan biri bo‘lib, bu borada huquqiy, iqtisodiy va tashkiliy asoslarni mustahkamlashga 
qaratilgan chora-tadbirlar amalga oshirilmoqda. Tadqiqot davomida olib borilgan sotsiologik so‘rovlar, amaliy 
kuzatishlar va statistik tahlillar asosida ushbu qatlamning mehnat bozoridagi holati, ularning duch kelayotgan 
muammolari va mavjud imkoniyatlar chuqur o‘rganildi.

Birinchidan, so‘rovnoma natijalari shuni ko‘rsatdiki, imkoniyati cheklangan respondentlarning 72 foizi 
ishlash istagini bildirgan bo‘lsa-da, faqat 28 foizi rasmiy bandlikka ega. Bu esa jiddiy nomutanosiblikni ko‘rsatib, 
bandlikni oshirish uchun muayyan tizimli choralar zarurligini taqozo etadi. Ko‘pchilik respondentlar ish topishda 
asosiy to‘siq sifatida ish joylarining mos emasligini, jismoniy infrastrukturadagi muammolarni, ijtimoiy stigma va 
malaka yetishmasligini qayd etgan.

Ikkinchidan, tahlillar shuni ko‘rsatdiki, imkoniyati cheklanganlar orasida raqamli texnologiyalarga asoslangan 
kasblar — masalan, masofaviy xizmat ko‘rsatish, tarjimonlik, dizayn, elektron savdo — katta salohiyatga ega. 
Biroq bu yo‘nalishda maxsus kasb-hunar markazlari, moslashtirilgan ta’lim dasturlarining yetishmasligi ularning 
mehnat bozorida raqobatbardoshligini pasaytirmoqda. Shu sababli, ushbu sohalar bo‘yicha zamonaviy o‘quv 
kurslarini joriy etish va raqamli savodxonlikni oshirish dolzarb masalaga aylanmoqda.

Uchinchidan, ish beruvchilar bilan olib borilgan suhbatlar va tahlillar shuni ko‘rsatdiki, ko‘plab korxonalar 
imkoniyati cheklangan fuqarolarni ishga olishga tayyor emas. Bu holat, avvalo, ishlab chiqarish muhitining 
mos emasligi, qo‘shimcha xarajatlar, hamda stereotiplashtirilgan qarashlar bilan izohlanadi. Bunday salbiy 
tendensiyani bartaraf etish uchun davlat tomonidan ish beruvchilarni soliqqa oid imtiyozlar, subsidiyalar, 
kvotalar va grantlar orqali rag‘batlantirish mexanizmlarini kuchaytirish zarur.

To‘rtinchidan, ijtimoiy inklyuziyani kuchaytirish va imkoniyati cheklanganlarning ishga bo‘lgan motivatsiyasini 
oshirishda psixologik va huquqiy yordam tizimlarini kengaytirish muhim ahamiyatga ega. Tahlillar shuni 
ko‘rsatmoqdaki, nogironligi bo‘lgan fuqarolar o‘rtasida o‘ziga ishonchsizlik, diskriminatsiyaga uchrash qo‘rquvi, 
oilaviy qo‘llab-quvvatlash darajasining pastligi kabi omillar ham bandlik darajasiga bevosita ta’sir ko‘rsatmoqda.

Beshinchidan, xalqaro tajriba va O‘zbekistondagi ijobiy amaliyotlar tahlili shuni ko‘rsatmoqdaki, davlat 
va nodavlat tashkilotlari, fuqarolik jamiyati institutlari o‘rtasida ijtimoiy sheriklikni kuchaytirish orqali imkoniyati 
cheklanganlar uchun bandlik imkoniyatlarini sezilarli darajada kengaytirish mumkin. Masalan, BMT, Xalqaro 
Mehnat Tashkiloti va Yevropa Ittifoqi tomonidan ilgari surilgan tavsiyalar asosida moslashtirilgan ish joylarini 
yaratish, reabilitatsiya markazlari faoliyatini yo‘lga qo‘yish va kasbga yo‘naltirish dasturlarini tashkil etish bu 
borada muhim rol o‘ynaydi.Umuman olganda, tadqiqot natijalari shuni ko‘rsatadiki, imkoniyati cheklangan 
shaxslarning bandligini ta’minlash uchun ijtimoiy-iqtisodiy yondashuvlar bir butun tizim sifatida qaralishi 
lozim. Bu esa nafaqat mazkur qatlamning hayot sifati va iqtisodiy mustaqilligini oshirish, balki jamiyatda teng 
imkoniyatlar asosidagi inklyuziv rivojlanishni ta’minlash uchun ham muhim omildir.

X U L O S A  V A  T A K L I F L A R
Imkoniyati cheklangan shaxslarning bandligini ta’minlash – zamonaviy jamiyatning insonparvarlik, tenglik 

va barqaror taraqqiyotga asoslangan muhim vazifalaridan biridir. Ushbu tadqiqot natijalari shuni ko‘rsatadiki, 
mazkur ijtimoiy qatlam vakillarining mehnat bozoridagi ishtiroki hanuzgacha qator tizimli muammolar 
bilan to‘qnash kelmoqda. Jumladan, moslashtirilgan ish joylarining yetishmasligi, kasb-hunar ta’limining 
cheklanganligi, raqamli ko‘nikmalar bo‘yicha tayyorgarlikning pastligi, ish beruvchilarning ijtimoiy mas’uliyat 
darajasining sustligi, shuningdek, psixologik qo‘llab-quvvatlash tizimining yetarli emasligi asosiy to‘siqlar 
sifatida namoyon bo‘lmoqda.

Bundan tashqari, jamiyatda imkoniyati cheklangan fuqarolarga nisbatan ijobiy munosabatni shakllantirish, 
ularning ichki salohiyatiga nisbatan ishonch uyg‘otish va ularni to‘laqonli iqtisodiy hamda ijtimoiy hayotga jalb 
etish orqali nafaqat individual darajadagi hayot sifati yaxshilanadi, balki butun jamiyatning iqtisodiy va ijtimoiy 
salohiyati ham ortadi. Shu bois, ushbu masalaga kompleks va barqaror yondashuv bugungi kunning dolzarb 
talabi hisoblanadi.

